
Annotatsiya: Ushbu maqolada tilshunos olimlarning fikrlari jamlanib, umumiy terminologiya 

nazariyasiga e’tibor qaratildi. Terminologik birliklarning salmoqli miqdorini asosan ot  so‘z 

turkumidan hosil bo‘lganligi  ifoda etildi. 

Abstract: The given article is considered opinions of linguists where author concludes that the 

word is the based on the term as an important factor. It was expressed that the significant amount of 

terminological units is mainly formed from nouns. 

Muayyan soha qamrovidagi har bir tushuncha termin orqali ifodalanadi, shundan kelib chiqib, 

terminning ta’rifi lug‘at tarkibida mantiqan shu tarzda berilgan: “fan,  texnika va boshqa sohalardagi  

ma’lum bir tushunchalarni aniq belgilovchi so‘z yoki ibora”. 

Tilshunos olimlarning fikrlari asosida shunday xulosa kelib chiqadiki, bunda aslida terminning 

asosi bo‘lgan so‘z qaysi tushunchani, ya’ni qaysi nominasiyani ifodalayotgani muhim omil sanaladi. 

Ushbu olimlarning to‘g‘ri fikrlaridan yana biri shuki, terminologik birliklarning salmoqli miqdorini 

asosan ot  so‘z turkumidan hosil bo‘lgan leksemalar tashkil etadi. Terminlar aniq jarayon, hodisa va 

harakat nomlarini ifodalashi sababli asosan ot so‘z turkumidan tarkib topgan maxsus tarmoq uchun 

xoslanadi. Zero, har qanday ilmiy-texnikaviy terminologik tizimda, aniqlikka va ixchamlikka intilish 

tamoyiliga rioya qilinadi . 

R.Rasulov, R.Niyozmatova, Q Mo‘ydinovlarning “Nutq madaniyati va notiqlik san’ati” kitobida 

terminologiya muayyan fanning tushunchalar sistemasi bilan o‘zaro munosabatda bo‘lgan 

terminlarning jami sifatida tariflanadi. Nomlari yuqorida qayd etilgan mualliflar har qanday 

tushunchalar sistemasiga muayyan terminlar sistemasi to‘g‘ri keladi, deb ta’kidlasalarda, ularning 

fikrlariga ham ohang tarzda biz ham ma’lum bir muayyan xududga ya’ni shu sohaga tegishli bo‘lgan 

leksik birliklar majmuasiga terminlar sistemasi yaqin keladi deb hisoblaymiz va ularning mazmun-

mohiyatini ochib berishga xizmat qiladi. Albatta, yagona bir til nazariyasi chegarasida terminologiya 

alohida terminlar sistemasini tashkil etishi mumkin. Bunday yondoshuv terminlar uchun boshqa bir 

definitsiya keltirishga asos bo‘ladi. 

Terminologiya deganda, ma’lum bir ilm, fan yoki soha terminlarining majmui, hamda terminlarni 

paydo bo‘lishi, tuzilishi, ularni tarkibi va funksiyalari haqidagi bilim tushuniladi. Umumiy 

terminologiya nazariyasi haqida gap ketganda albatta biror bir predmetga insoniyat tomonidan 

to‘plangan bilimlarni jamlash, izohlash, ifoda etish, bir-biriga muvofiqlashtirish, terminlarning 

tuzilishi, ishlatilishi, terminologik sistemalarni takomillashtirish, yangi terminlar va termin 

sistemalarini tuzishning optimal metod va usullarini yaratish, bilimning har xil sohalarga oid bo‘lgan 

terminlarni universallik xususiyatlarini izlab topish va boshqa vazifalar kiradi. Bularning barchasi bitta 

tuzilmada o‘z aksini topadi, bunday leksik birlik keltirilayotgan har bir jabhaning o‘z in’ikosiga xos 

jihatlarni o‘zida mujassam etgan bo‘ladi. Bularning bari terminlar sistemasining bir butunligini 

ta’minlashga xizmat qiladi, desak mubolag‘a bo‘lmaydi. Shu bilan birga terminologik birikmalarni 

ko‘p leksemaligi, ya’ni ular komponentlarining soni bir nechtagacha bo‘lishi tilshunoslar uchun 

dolzarb masala bo‘lib qolmoqda. Leksemalarning bir so‘z nuqtai nazaridan emas bir butun ko‘rsatkich 

tarzida o‘z ifodasini topishi, har birini o‘ziga xos jihatlari ifodasida namoyon bo‘ladi.  

Tilshunos olimlarning fikriga ko‘ra berilayotgan nomlar ham shu predmetning yoki sohaning 

ma’lum bir xususiyati yoki uning ma’lum bir muddatda o‘zining xossalarini birlashtirgan holda 

namoyon etadi. Ularning bu jihatlari har bir berilayotgan terminning nechog‘li ahamiyatga ega 

ekanligidan darak beradi, bularning bari uning ko‘p qirrali ekanligida o‘z aksini topadi. Tilshunos 

olimaning ta’kidiga ko‘ra “...biror - bir maqsadga yo‘naltirilgan nominativ faoliyat kerakli terminbop 

ma’lumot termin deb ataladigan maxsus nom orqali o‘zining eng aniq va o‘ziga juda mos bo‘lgan 

ifodasini topishi kerakligini taqozo etadi. Biror hodisa yoki narsaga nom berish faqat odamlar 

jamiyatiga xos zarurat. Borliqdagi real va noreal ob’ektlarga nomlar topib berilgani sari inson tili 

shunday qurolga aylanib boradiki, inson ularsiz jismoniy va ma’naviy faoliyatini yurgiza olmaydi”, 

deb fikrlariga yakun yasaydi.  

Xulosa qilib aytadigan bo‘lsak, terminlar ham o‘z xususiyatlari doirasida leksik va semantik 

xususiyatlarni namoyon etadi. Bu esa ularning muayyan darajada o‘ziga xosligini ifoda etadi. 

